
ДИРЕКЦИЈА ЗА РАДИЈАЦИОНА СИГУРНОСТ 
 

Врз основа на член 26-д, став 1, точка 10 од Законот за заштита од јонизирачко зрачење 
и радијациона сигурност („Службен весник на Република Македонија“ бр. 48/02 и 135/07), 
директорот на Дирекцијата за радијациона сигурност донесе 

 
ПРАВИЛНИК ЗА МАКСИМАЛНО ДОЗВОЛЕНИ ГРАНИЦИ НА ИСПУШТАЊЕ 
НА РАДИОАКТИВНИ МАТЕРИИ ВО ЖИВОТНАТА СРЕДИНА, НАЧИН НА 
ВРШЕЊЕ МОНИТОРИНГ, ВОДЕЊЕ ЕВИДЕНЦИЈА И ПОДНЕСУВАЊЕ 

ИЗВЕШТАИ 
 

I. Општи одредби 
  

Член 1 
Со овој правилник се пропишуваат максимално дозволените граници на испуштање на 

радиоактивни материи (во натамошниот текст: радиоактивни супстанции) во животната 
средина, начинот на вршење мониторинг, водење евиденција и поднесување извештаи. 

 
Член 2 

Ако природата на дејноста со извори на јонизирачко зрачење е таква да резултира со 
неизбежни испуштања на радиоактивни супстанции во воздухот, во протечните 
(површински) води, канализациониот систем или на друг начин во животната средина, од 
страна на правното лице се обезбедува дека количината на испуштените радиоактивни 
супстанции останува толку ниска колку е разумно да се достигне и во сите случаи под 
максимално дозволените граници утврдени со одредбите на овој правилник. 

Ако природата на работната активност согласно прописите за заштита од јонизирачко 
зрачење и радијациона сигурност е таква да резултира со испуштање на остатоци или 
други природни радиоактивни супстанции во течна форма преку канализациониот систем 
или во форма на гас или аеросоли во воздухот од работната средина од страна на правниот 
субјект треба да се обезбеди дека количината на испуштените природни радиоактивни 
супстанции останува толку ниска колку е разумно да се достигне и во сите случаи под 
максимално дозволените граници утврдени со одредбите на овој правилник. 

 
Член 3 

Правното лице и/или правниот субјект пред испуштањето на цврсти, течни и/или 
гасовити радиоактивни супстанции или остатоци или други природни радиоактивни 
супстанции од работни активности во животната средина треба да ги: 

- определи карактеристиките и активноста на супстанцијата што треба да се испушти, 
како и потенцијалните места и методи на испуштање; 

- определи сите можни патишта на изложеност на јонизирачко зрачење на населението 
од испуштените радиоактивни супстанции; 

- процени дозите од планираните испуштања на радиоактивните супстанции на 
поединец од населението и 

- достави сите претходни информации до Дирекцијата за радијациона сигурност. 

II. Максимално дозволени граници на испуштање на радиоактивни супстанции во 
животната средина 

 
Член 4 

Во случај на испуштање на радиоактивни супстанции во гасовита, течна и цврста 
состојба кои потекнуваат од дејност со извори на јонизирачко зрачење не треба да се 
надминат следниве реферeнтни нивоа: 

- ефективна доза за поединец од населението од 10 µSv годишно и 
- колективна ефективна доза од 1 човек-Sv годишно. 
Во случај на испуштање на остатоци и други природни радиоактивни супстанции кои 

потекнуваат од работни активности се користи дозното ограничување за поединци од 
населението утврдено согласно прописите за заштита од јонизирачко зрачење и 
радијациона сигурност. 

Член 5 
Радиоактивни супстанции и други супстанции кои што содржат радионуклиди или 

други предмети кои што се контаминирани со радионуклиди може да се испуштат во 
животната средина доколку: 

1. За време на испуштањето на радиоактивни супстанции и други супстанции кои што 
содржат радионуклиди или други предмети кои што се контаминирани со радионуклиди 
кои што се користат во рамките на дадена дејност со извори на јонизирачко зрачење 
збирот на односите на средните активности на единица маса на одделни радионуклиди од 
супстанцијата која што се испушта и нивоата на активностите на единица маса дадени во 
табела 1 од Прилог бр. 1, кој што е составен дел на овој правилник, не треба да биде 
поголем од 1, како и збирот на односите на средната активност на одделни радионуклиди 
што се испуштаат на единица површина и нивоата на активноста на единица површина на 
соодветните радионуклиди дадени во табела 2 од Прилог бр. 1 на овој правилник не треба 
да биде поголем од 1; 

2. За време на испуштање на отпадна вода во протечните (површински) води збирот на 
производите на средните активности на единица волумен на одделни радионуклиди кои 
што се испуштаат и факторот на конверзија на доза h(g)j,инг за внесување на радионуклид 
„j“ по пат на ингестија за поединци од населението постари од 18 години утврдени 
согласно прописите за заштита од јонизирачко зрачење и радијациона сигурност на секој 
метар кубен испуштена вода не треба да биде поголем од 10-4 Sv/m3; 

3. За време на испуштање на отпадна вода во канализационен систем збирот на 
производите на средните активности на единица волумен на одделни радионуклиди кои 
што се испуштаат во животната средина и факторот на конверзија на доза h(g)j,инг за 
внесување на радионуклид „j“ по пат на ингестија за поединци од населението постари од 
18 години утврдени согласно прописите за заштита од јонизирачко зрачење и радијациона 
сигурност во секој метар кубен испуштена вода  не треба да биде поголем од 10-2 Sv/m3; 

4. За време на испуштање на радиоактивни супстанции во атмосферата збирот од 
производите на средните активности на единица волумен на одделни радионуклиди кои 
што се испуштаат и факторот на конверзија на доза h(g)j,инх за внесување на радионуклид 
„j“ по пат на инхалација за поединци од населението постари од 18 години утврдени 
согласно прописите за заштита од јонизирачко зрачење и радијациона сигурност на секој 
метар кубен испуштени радиоактивни супстанции во гасовита состојба не треба да биде 
поголем од 10-7 Sv/m3; 

5. За време на одлагање на радиоактивни супстанции во цврста состојба во животната 
средина треба да бидат исполнети максимално дозволените граници утврдени во точката 1 
од овој член, и одлагањето треба да биде спроведено на таков начин да брзината на 
амбиентален дозен еквивалент не треба да надмине 0,1 µSv/h на растојание од 1 m од 

површината на одложената супстанција во споредба со природниот фон во дадена точка и 
вкупната брзина на амбиентален дозен еквивалент не треба да надмине вредност од 0,4 
µSv/h; и 

6. За време на испуштање на радиоактивни супстанции во гасовита состојба кои што се 
резултат на согорување во постројки за спалување треба да бидат исполнети максимално 
дозволените граници утврдени во точката 4 на овој член и создадената пепел од 
спалувањето треба да ги исполни максимално дозволените граници утврдени во точката 1 
на овој член, или доколку пепелта е одложена во депонии за отпад треба да ги исполни 
максимално дозволените граници утврдени во точката 5 на овој член. 

Нивоата од ставот 1 на овој член не се однесуваат на испуштање на радиоактивни 
супстанции во животната средина кои што не го исполнуваат принципот на оптимизација 
согласно прописите за заштита од јонизирачко зрачење и радијациона сигурност. 

 
Член 6 

Испуштањата на остатоци или други природни радиоактивни супстанции во течна 
форма во канализациониот систем или во гасна состојба или аеросоли во воздухот, а кои 
потекнуваат од работни активности не треба да ги надминуваат вредностите дадени во 
Прилог бр. 2 кој е составен дел на овој правилник. 

Во случај на надминување на вредностите од став 1 на овој член се врши проценка на 
дозата со цел определување дали одредбите од членот 4 став 2 од овој правилник се 
задоволени. 

Во случај на повеќе од еден радионуклид збирот на односите на определената 
концентрација на активност и вредностите дадени во Прилог бр. 2 од овој правилник 
треба да биде помал од 1.  

Вредностите од ставот 1 на овој член не се однесуваат на испуштање на остатоци или 
други природни радиоактивни супстанции во животната средина кои што не го 
исполнуваат принципот на оптимизација согласно прописите за заштита од јонизирачко 
зрачење и радијациона сигурност. 

 
III. Начин на вршење мониторинг, водење  
евиденција и поднесување на извештаи 

 
Член 7 

Правното лице и/или правниот субјект врши мониторинг над испуштањето на 
радиоактивните супстанции во животната средина со цел да обезбеди дека извршените 
испуштања се во рамките на максимално дозволените граници утврдени со одредбите на 
овој правилник. 

Мониторингот на испуштањата од ставот 1 на овој член се врши преку следење, 
мерење, пресметување и забележување на вредностите и параметрите кои ги 
карактеризираат испуштањата на радиоактивните супстанции во близина на работното 
место, особено вкупната активност и активностите на единица волумен на испуштените 
радиоактивни супстанции. 

Мониторингот се врши на сите работни места каде што има извори на јонизирачко 
зрачење, кои можат да доведат до радиоактивна контаминација преку контролирано 
испуштање на радиоактивни супстанции, како и во близина каде што постои можност за 
истекување на значителни количини на радиоактивни супстанции и на сите работни 
места каде се вршат работни активности или се генерираат остатоци согласно прописите 
за заштита од јонизирачко зрачење и радијациона сигурност. 

Член 8 
Од страна на правното лице и/или правниот субјект се води евиденција за резултатите 

од мониторингот и од пресметаните дози и/или брзина на дози и ја известува Дирекцијата 
за радијациона сигурност најдоцна до 60 дена пред испуштањето на радиоактивните 
супстанции за видот на радиоактивната супстанција, нејзината активност, количина, 
местото на испуштање, датумот кога ќе се изврши испуштањето, времетраење на 
испуштањето и методот на испуштање на радиоактивните супстанции во животната 
средина, како и за проценетата доза на изложеност на јонизирачко зрачење на поединец од 
населението и начин на нејзино пресметување. 

Од страна на правното лице и/или правниот субјект веднаш се известува Дирекцијата за 
радијациона сигурност за секое непредвидено и/или инцидентно испуштање на 
радиоактивни супстанции во животната средина. 

 
Член 9 

Составен дел на овој правилник е Прилогот број 1, кој е составен од Табела 1: Нивоа на 
активност на единица маса и Табела 2: Нивоа на активност на единица површина и 
Прилогот број 2, кој е составен од Табела 1: Вредности на активност на радионуклиди во 
единица време при испуштање во канализациониот систем и Табела 2: Вредности на 
активност на радионуклиди во единица време при испуштање во воздухот. 

 
IV. Преодни и завршни одредби 

 
Член 10 

Со денот на влегување во сила на овој правилник престануваат да се применуваат 
членовите 31, 32 и 33 од Правилникот за начинот на собирање, евидентирање, 
обработување, чување, конечно сместување и испуштање на радиоактивни отпадни 
материи во човековата средина („Службен лист на СФРЈ“ бр. 40/86). 

 
Член 11 

Овој правилник влегува во сила осмиот ден од денот на објавувањето во „Службен 
весник на Република Македонија”. 

 
         Бр. 03-1718/2                                 
9 декември 2009 година                                                                              Директор, 
              Скопје                                                                д-р Румен Стаменов, с.р. 

